
                                                                                            Qəhrəmanlıq nə yalnız bir yüksəliş deməkdir! 
                                                                                                     Nə də günəşlər kimi parlayıb sönməməkdir. 
                                                                                                     Bunun üçün ölümə bir atılış gərəkdir, 
                                                                                                     Atıldıqdan sonra da bir daha dönməməkdir. 
                                                                                                                                                                  
                                                                                                                                                                Nihal Adsız. 
 
   Dünyaya ömrə yaraşıq olan həqiqət zirvəsidir qəhrəmanlıq. Dövrün, şəraitin, insanlığın doğurduğu 

təbii ehtiyac kimi. 
   Azərbaycan qəhrəmanlar yurdu, igidlər məskənidir. Neçə-neçə ərənlər yetişdirib bu müqəddəs 

torpaq, bu ulu diyar. Azərbaycan xalqı içərisindən müxtəlif dövrlərdə Tomris, Cavanşir, Babək, Qara Yusif, 
Uzun Həsən, Cavad xan, Əliağa Şıxlinski, Səməd bəy Mehmandarov, Həzi Aslanov kimi görkəmli sərkərdələr 
çıxmışdır. Ulular sağ olsunlar. Onlar işığı ərzə çatan bir ocaq çatıblar, “Vətən,Vətən” deməklə kifayətlənməyib, 
Vətəni ucaldıblar. 

   Günlər günləri, illər illəri, nəsillər nəsilləri əvəz etsə də, ulu babalarımızın xalqın azadlığı yolunda 
göstərdikləri rəşadət, qəhrəmanlıq, cəsurluq, keçdikləri odlu-alovlu mübarizə yolları xatirələrdən silinmir, 
yaddaşlarda kök salır.  

   Onilliklər boyu sovet imperiyasının boyunduruğunda “xalqlar dostluğu”nu özünə baş şüar edən bir 
siyasətin qulu olaraq zaman-zaman özgələşdik, az qala milli simamızı itirdik. 

   Haqq-ədalətə tapınan xalqımıza tarix boyu anbaan zərbələr vurdular. Fəqət,düşmənimizi tanısaq da 
düşmən deyə bilmədik ona.  

   Özümüz özümüzə elə qənim kəsildik ki, zəngin tarixli, milli adət-ənənənəli keçmişimizi, dilimizi 
unutduq. 

   …Və bir gün ayılıb gördük ki, eşitdiklərimiz, dəri-qabıqdan çıxmağımız əbəsmiş. Ayılıb gördük ki, 
erməni qapının ağzını kəsib meydan sulayır, namusumuzu, qeyrətimizi tapdalayır. Belə bir çətin məqamda tək 
qaldıq. Nankor qonşumuzla- Ermənistanla elan olunmamış müharibəyə cəlb edildik. Suverenliyimizə doğru 
getdiyimiz yolda bizi boğmaq istədilər. Vətən uğrunda şəhid olanların sayı günbəgün artdı. Hər şəhid ömrü 
tariximizin qızıl səhifəsi oldu. Qarabağ məsələsinin uzanması üçün min bir oyundan çıxan Kreml erməni 
gülləsinə tuş olub şəhid olan vətən oğullarına fərmanlar imzalayıb “Qırmızı ulduz” ordenləri göndərdi. 
Fərmanlarda da həqiqəti gizlətdilər.  

    Yazdılar ki, xidməti vəzifəsini icra edərkən həlak olub. Bircə kəlmə demədilər ki, erməni təcavüzünü 
dəf edərkən həlak olublar. Beləliklə, şəhidlərimizin ruhu saxta fərmanlarla, yad ordenlərlə təhqir olundu. Əsrlər 
boyu tarixin hər cür çətin sınağından çıxan Azərbaycan xalqı özünü sovet imperiyasından da xilas etdi. 
Müstəqilliyə doğru uğurlu addımlar ataraq Moskvadan gələn yad fərmanlardan, ordenlərdən xilas oldu. 
“Azərbaycanın Milli Qəhrəmanı” adı kimi ən yüksək fəxri ad təsis edildi. Suveren Azərbaycan Respublikasının 
ən yüksək fəxri adına ilk layiq görülənlər, məhz elə vətənimizin müstəqilliyi, ərazi bütövlüyü, Qarabağda dinc 
əhalinin təhlükəsizliyi naminə döyüş meyadanlarına atılan Vətən oğulları oldu. 

   Bu gün dünyanın ən qaynar nöqtələrindən olan Qarabağ torpağı bizim üçün daha doğma, daha 
əzizdir. Qarı düşmən vətənimizin bu cənnət guşəsinə göz dikib, onu canımızdan, qanımızdan ayırmaq istəyir. 18 
ildən çoxdur ki, bu torpaq igidlərimizin qanı ilə suvarılır, uğrunda ən yaxşı övladlarımız şəhid olur. Bu torpaqda 
hər biri qəhrəmanlıqda, igidlikdə bir elə-obaya dayaq ola biləcək, Aqil Quliyev, Vəzir Orucov, Şikar Şikarov, 
Çingiz Mustafayev, Şirin Mirzəyev və saymaqla qurtarmayan nər igidlər itirmişik. 

   Bitib tükənmək bilməyən fəlakət və faciələr girdabı xalqımız üçün hünər və sınaq meydanına 
çevrilmişdir. 

    Vətən onun uğrunda hər an ölümə hazır olanlar üçün hər an əzizdir. 
   Bu gün biz bu həqiqəti də anlayırıq ki,  QƏHRƏMANLIQ  ulu Tanrı tərəfindən sevilənlərə 

göndərilən nadir nemətdir.  
    Xalqımızın həyat müqəddaratı, bu günümüz və sabahımız hər bir  vətən övladından əsl  

QƏHRƏMANLIQ, VƏTƏNPƏRVƏRLİK  tələb edir. Azərbaycanın dilbər guşəsi , milli musiqimizin 
filarmoniyası Şuşa şəhəri, erməni əsirliyində namusu tapdalanan yüzlərcə qadınlarımız, Vaqifin, Pənah xanın, 
Bülbülün, Üzeyir bəy Hacıbəyovun, dədə-babalarımızın, şəhid oğullarımızın narahat ruhları Qarabağı erməni 
qəsbkarlarının tapdağından azad etməyi xalqımızın ar-namus gündəminə çıxarmışdır. Hər bir zabit və əsgər öz 
vətənini-  suveren Azərbaycanı misilsiz məhəbbətlə sevməli, Vətən uğrunda hər cür məhrumiyyətlərə sinə 
gərməyə, hətta onun uğrunda şəhid olmağa hazır olmalıdır. Yalnız belə olduqda bizim əsl vətəndaş sayılmağa 
haqqımız çatar. 

         Hər bir qəhrəmanın, şəhidin ömrü tariximizin bir anıdır, qızıl səhifəsidir. 



 
 

                          ƏZİZ  OXUCU! 
 
    

“Vətən uğrunda ölmək şərəfdir” adlı biblioqrafik göstərici “Azərbaycanın Milli Qəhrəmanı” adının 
təsis edilməsi günü, gənclərin hərbi vətənpərvərlik və qəhrəmanlıq tərbiyəsinə kömək məqsədilə tərtib 
olunmuşdur. 

          Bu vəsait vasitəsilə sən Milli Qəhrəmanlarımızın gələcək nəslə örnək olacaq qısa, lakin şərəfli zirvəsinə 
ucalmalarından söhbət açan mənbələr əldə edəcəksən. 

         Əziz oxucu! Bu vəsaitlə tanış olduqda düşmənə heç vaxt baş əyməyən xalqınla fəxr et. Fəxr et ki, bu xalqın 
Vətən torpağının hər qarışı üçün ölməyi bacaran oğulları var. Sən də vətənə xidmətinlə, məhəbbətinlə, bu 
oğulların yarımçıq qalmış ömrünü yaşat. Unutma ki, bu gün sənin, mənim rahatlığımız üçün şəhid oldu onlar. 
Hər bir əməlinlə onların ruhunu şad et! 

           Biblioqrafik göstərici geniş oxucu kütləsi üçün nəzərdə tutulub. 

